
___________________________________________________________________________ 

Abstrak: Globalisasi telah membawa perubahan ketara dalam pelbagai aspek kehidupan 

termasuk budaya dan nilai masyarakat. Bagi belia Muslim di Malaysia, pendedahan kepada 

budaya asing melalui media dan teknologi maklumat menimbulkan cabaran dalam 

mengekalkan jati diri Islam. Kajian ini bertujuan untuk mengenal pasti cabaran utama yang 

dihadapi oleh belia Muslim dalam konteks globalisasi serta mencadangkan strategi efektif bagi 

memperkukuh identiti mereka. Kajian ini menggunakan pendekatan kualitatif melalui kaedah 

kepustakaan dengan data diperoleh daripada analisis dokumen, buku dan artikel ilmiah yang 

berkaitan. Hasil kajian menunjukkan bahawa globalisasi menguji keteguhan jati diri belia 

Muslim dan menuntut keupayaan mereka dalam mengekalkan nilai serta identiti yang kukuh. 

Menerusi pendidikan agama yang mantap dan penglibatan aktif dalam komuniti didapati 

sebagai antara strategi berkesan dalam memperkukuh jati diri mereka. Implikasi kajian ini 

penting dalam merangka dasar dan program yang menyokong pembentukan identiti Islam yang 

teguh dalam kalangan belia sekali gus memastikan kestabilan sosial dan moral masyarakat di 

era globalisasi.  

 

Kata Kunci: Jati diri, belia Muslim, globalisasi, kajian kepustakaan, Malaysia 

 

Abstract: Globalization has brought significant changes in various aspects of life including 

culture and societal values. For Muslim youth in Malaysia, exposure to foreign cultures 

through the media and information technology poses challenges in maintaining an Islamic 

identity. This study aims to identify the main challenges faced by Muslim youth in the context 

of globalisation and suggest effective strategies to strengthen their identity. This study uses a 

qualitative approach through a literature method with data obtained from the analysis of 

relevant documents, books and scientific articles. The results of the study show that 

globalization tests the resilience of Muslim youth's identity and demands their ability to 

maintain strong values and identities. Through solid religious education and active 

involvement in the community, it has been found to be one of the effective strategies in 

strengthening their identity. The implications of this study are important in formulating policies 

and programmes that support the formation of a strong Islamic identity among the youth thus 

ensuring the social and moral stability of the society in the era of globalisation. 

 

Keywords: Identity, Muslim youth, globalization, literature review, Malaysia 

___________________________________________________________________________ 

 

Pengenalan  

Globalisasi ialah fenomena yang mengakibatkan perubahan pesat dalam pelbagai bidang 

kehidupan manusia, termasuk ekonomi, sosial dan budaya (Giddens, 1999). Dengan 

perkembangan teknologi maklumat dan komunikasi, pertukaran budaya antara negara menjadi 

lebih mudah. Ini memberi kesan kepada nilai dan identiti masyarakat, terutamanya belia. 

Menurut Hassan (2018), belia Muslim Malaysia menghadapi kesukaran untuk mengekalkan 

identiti Islam mereka dalam persekitaran yang semakin dipengaruhi oleh budaya asing. 

Walaupun globalisasi memberikan peluang untuk keterbukaan maklumat dan kemajuan 

ekonomi, ia juga boleh menjejaskan pembentukan identiti belia jika tidak diimbangi dengan 

elemen pemantapan jati diri. Bagi belia Muslim di Malaysia, jati diri merangkumi elemen 

keimanan, akhlak, bahasa, dan budaya yang berasaskan ajaran Islam (Ismail, et al., 2018). 

Namun, pengaruh budaya asing yang semakin mendominasi melalui media sosial, filem, dan 

muzik global telah menyebabkan perubahan dalam cara pemikiran dan gaya hidup belia (Lee, 

2022). Kajian menunjukkan bahawa pemakaian, gaya bahasa dan norma sosial dalam kalangan 

belia semakin dipengaruhi oleh budaya Barat yang bercanggah dengan nilai Islam dan budaya 

tempatan (Daud, Yussuf & Kadir, 2023). Justeru, kajian ini menjadi penting untuk memahami 

cabaran utama yang dihadapi oleh belia Muslim dalam mengekalkan identiti Islam mereka serta 

mencadangkan strategi yang berkesan untuk memperkukuh jati diri dalam era globalisasi. 

Penyelidikan ini menggunakan pendekatan kajian kepustakaan untuk menganalisis kesan 

globalisasi terhadap jati diri belia Muslim di Malaysia. Kaedah ini dipilih kerana kajian 

bertujuan untuk menganalisis konsep dan isu secara mendalam berdasarkan teori dan kajian 

sedia ada, bukan mengumpul data lapangan. Kajian kepustakaan membolehkan pemahaman 

yang mendalam tentang isu ini melalui analisis dokumen, buku dan artikel ilmiah yang 

berkaitan. Metode ini tidak hanya membantu dalam mengumpulkan informasi yang relevan 

tetapi juga memberikan perspektif berharga tentang perkembangan dan trend terkini dalam 

bidang tersebut (Koufogiannakis, Slater & Crumley, 2004). Metodologi ini juga sesuai kerana 

ia memberi gambaran menyeluruh tentang faktor yang mempengaruhi identiti belia serta 

langkah-langkah yang boleh diambil untuk memperkukuh nilai Islam dalam kehidupan mereka. 

Melalui analisis ini, beberapa strategi akan dicadangkan bagi memastikan jati diri belia Muslim 

dapat dipertahankan tanpa menolak manfaat globalisasi yang positif. 

Oleh itu, artikel ini akan membincangkan secara terperinci cabaran yang dihadapi oleh belia 

Muslim dalam mengekalkan jati diri Islam di tengah arus globalisasi. Selain itu, ia turut 

mengetengahkan pendekatan yang boleh digunakan untuk memperkukuh identiti belia Muslim 

dalam konteks masyarakat moden. Hasil kajian ini dapat memberi sumbangan kepada 

pembentukan dasar dan program yang lebih efektif dalam memperkasakan jati diri belia 

Muslim di Malaysia, sejajar dengan aspirasi negara dalam membangunkan generasi yang 

berdaya tahan dan berpegang teguh kepada nilai Islam. 

  

Kajian Literatur  

  

Konsep Jati Diri Dalam Pendidikan Islam  

Jati diri merujuk kepada identiti atau keperibadian seseorang yang mencerminkan nilai, budaya, 

dan kepercayaan yang dipegang. Dalam konteks pendidikan Islam, pembentukan jati diri 

kebangsaan adalah penting untuk memastikan individu memahami dan mengamalkan nilai-nilai 

Islam dalam kehidupan seharian. Menurut kajian oleh Ghaffar, Ashaari & Umar (2013), 

Falsafah Pendidikan Islam memainkan peranan utama dalam membentuk jati diri kebangsaan 

melalui sistem pendidikan di sekolah. Pendidikan Islam yang berteraskan wahyu bertujuan 

membentuk keluhuran rohani, akhlak mulia, dan keperibadian yang sempurna dalam kalangan 

pelajar.  

 

Jati diri dalam pendidikan Islam bukan sahaja berperanan dalam membentuk akhlak dan sahsiah 

individu tetapi juga dalam melahirkan masyarakat yang berpegang teguh kepada nilai-nilai 

Islam. Menurut Daud, Yussuf & Kadir (2020), pendidikan Islam berfungsi sebagai mekanisme 

utama dalam membentuk kesedaran identiti dalam kalangan pelajar melalui kurikulum yang 

menekankan aspek tauhid, ibadah, dan akhlak. Ini sejajar dengan pandangan al-Attas (1991) 

yang menegaskan bahawa pendidikan Islam bukan sekadar proses penyampaian ilmu tetapi 

juga satu bentuk penyucian jiwa yang bertujuan membentuk insan yang beradab dan beretika. 

Oleh itu, pendidikan Islam perlu dilaksanakan secara holistik bagi memastikan pembentukan 

jati diri yang kukuh dalam kalangan belia Muslim. 

 

Selain itu, institusi pendidikan seperti sekolah dan universiti memainkan peranan penting dalam 

membentuk jati diri pelajar melalui aktiviti kokurikulum dan pembelajaran formal. Kajian oleh 

Meerangani, et al. (2021) menunjukkan bahawa pembelajaran yang mengintegrasikan nilai 

Islam dalam subjek akademik mampu mengukuhkan jati diri pelajar dan meningkatkan 

kefahaman mereka terhadap ajaran Islam. Aktiviti seperti program usrah, ceramah agama, serta 

penglibatan dalam persatuan Islam membantu membentuk sahsiah pelajar yang lebih 

berintegriti. Justeru, pendidikan Islam perlu diperkasakan dengan pendekatan yang lebih 

interaktif dan berkesan bagi memastikan pelajar memahami serta menghayati ajaran Islam 

secara mendalam. 

 

Namun, cabaran utama dalam pembentukan jati diri melalui pendidikan Islam adalah pengaruh 

globalisasi yang membawa masuk pelbagai nilai asing yang bertentangan dengan Islam (Mamat 

et al., (2017). Sepertimana penulisan Bakar et al., (2024) menegaskan bahawa media sosial dan 

teknologi maklumat memainkan peranan besar dalam membentuk pemikiran serta gaya hidup 

belia yang kadangkala bercanggah dengan prinsip Islam. Oleh itu, usaha perlu dilakukan untuk 

memastikan pendidikan Islam relevan dalam menghadapi cabaran semasa seperti dengan 

penggunaan teknologi dalam pengajaran, penyediaan modul yang bersifat kontemporari serta 

pembentukan polisi pendidikan yang menyokong pemerkasaan jati diri Islam dalam kalangan 

belia Muslim. 

Globalisasi Dan Cabaran Terhadap Jati Diri Belia Muslim  

Globalisasi telah membawa perubahan ketara dalam pelbagai aspek kehidupan, termasuk 

budaya dan nilai masyarakat. Bagi belia Muslim di Malaysia, pendedahan kepada budaya asing 

melalui media dan teknologi maklumat menimbulkan cabaran dalam mengekalkan jati diri 

Islam. Kajian oleh Ismail, Tamuri & Hussin (2021) menunjukkan bahawa persekitaran sosial 

memainkan peranan penting dalam penghayatan akhlak Islam dalam kalangan belia di 

Malaysia. Pendedahan kepada norma dan nilai yang berbeza akibat globalisasi boleh 

mempengaruhi pegangan agama dan jati diri belia Muslim.  

 

Selain itu, globalisasi turut mempercepatkan proses peralihan budaya yang boleh menghakis 

nilai dan identiti Islam dalam kalangan belia Muslim. Menurut kajian oleh Luthfi et al., (2022), 

media sosial dan hiburan digital sering mempromosikan gaya hidup yang bercanggah dengan 

ajaran Islam seperti hedonisme dan materialisme yang dapat mempengaruhi perilaku serta nilai-

nilai generasi muda dalam masyarakat. Fenomena ini menyebabkan belia lebih cenderung 

meniru budaya asing tanpa menilai kesesuaiannya dengan nilai agama dan adat tempatan. 

Akibatnya, sebahagian belia Muslim mengalami dilema identiti apabila berhadapan dengan 

pertembungan antara nilai tradisional dan pengaruh budaya luar yang semakin dominan. 

 

Dalam konteks pendidikan, globalisasi turut memberi kesan terhadap jati diri belia Muslim 

melalui sistem pendidikan yang semakin bercorak sekular dan kurang menekankan aspek 

kerohanian. Kajian oleh Jaafar et al., (2018) mendapati bahawa sistem pendidikan moden di 

Malaysia lebih menumpukan kepada pencapaian akademik berbanding pembentukan sahsiah 

dan jati diri Islam. Hal ini menyebabkan belia Muslim kurang memahami kepentingan nilai 

Islam dalam kehidupan mereka, sekali gus memberi ruang kepada pengaruh luar untuk 

membentuk pemikiran serta gaya hidup mereka. Oleh itu, integrasi pendidikan Islam dalam 

kurikulum perlu diperluaskan bagi memastikan belia Muslim memiliki asas agama yang kukuh 

dalam menghadapi cabaran globalisasi. 

 

Selain pendidikan, persekitaran sosial juga memainkan peranan besar dalam pembentukan jati 

diri belia Muslim. Sebagaimana dalam kajian Halim (2017), sokongan daripada institusi 

keluarga dan komuniti amat penting dalam memastikan belia Muslim kekal berpegang teguh 

kepada nilai Islam. Namun, perubahan sosial akibat globalisasi telah menyebabkan peranan 

institusi keluarga semakin longgar seperti kurangnya komunikasi dan bimbingan daripada ibu 

bapa ke atas anak-anak. Kesannya, belia Muslim lebih banyak bergantung kepada rakan sebaya 

dan media sosial dalam membentuk pandangan hidup mereka yang boleh membawa kepada 

pemikiran yang jauh daripada nilai Islam yang sebenar. (Rosli et al., 2019) 

 

Bagi mengatasi cabaran ini, pendekatan holistik perlu diambil bagi memperkukuh jati diri belia 

Muslim dalam menghadapi pengaruh globalisasi. Program dakwah yang lebih interaktif, 

pengukuhan pendidikan Islam dalam kurikulum sekolah dan universiti serta penglibatan belia 

dalam aktiviti kemasyarakatan berteraskan nilai Islam adalah antara langkah yang boleh 

diambil. Kajian oleh Yenifa et al., (2023) menunjukkan bahawa belia yang terlibat secara aktif 

dalam program berbentuk keagamaan dan kemasyarakatan lebih cenderung untuk mengekalkan 

jati diri Islam mereka. Oleh itu, kerjasama antara kerajaan, institusi pendidikan, NGO Islam 

dan masyarakat amat diperlukan dalam memastikan generasi belia Muslim terus berpegang 

teguh kepada identiti Islam walaupun berhadapan dengan cabaran globalisasi. 

Pengaruh Persekitaran Sosial Terhadap Jati Diri Belia Muslim 

Menurut kajian Kirman et al., (2021), persekitaran sosial termasuk keluarga, rakan sebaya dan 

komuniti mempunyai pengaruh signifikan terhadap pembentukan jati diri belia. Kajian oleh 

Ghazali et al., (2023) menekankan bahawa proses pembelajaran secara tidak formal yang dilalui 

bersama masyarakat, khususnya ibu bapa dan rakan sebaya tidak boleh diambil mudah. Tempoh 

masa yang dihabiskan bersama mereka adalah lebih panjang berbanding masa yang diluangkan 

dalam pendidikan formal, dan ini mempengaruhi pembentukan akhlak dan jati diri belia.  

 

Selain keluarga, rakan sebaya juga memainkan peranan penting dalam pembentukan jati diri 

belia Muslim. Interaksi sosial dengan rakan sebaya boleh mempengaruhi nilai, tingkah laku dan 

keputusan yang dibuat oleh belia. Jika seseorang belia dikelilingi oleh rakan yang mengamalkan 

nilai Islam yang kuat, mereka cenderung untuk mengekalkan jati diri yang kukuh. Sebaliknya, 

jika pergaulan mereka lebih terarah kepada kumpulan yang mengamalkan budaya hedonistik 

dan bebas, maka mereka lebih mudah terpengaruh dengan gaya hidup yang boleh melemahkan 

pegangan agama. Oleh itu, persekitaran sosial yang positif amat penting bagi memastikan 

pembentukan jati diri belia yang teguh dan berlandaskan nilai Islam. Kirman et al., (2021). 

 

Selain itu, media sosial juga menjadi salah satu faktor utama yang membentuk jati diri belia 

Muslim. Menurut kajian oleh Zukrina et. al, (2024), platform digital seperti TikTok, Instagram 

dan YouTube bukan sahaja menjadi medium hiburan tetapi juga ruang bagi belia membentuk 

identiti mereka. Walau bagaimanapun, pendedahan kepada kandungan yang tidak sesuai dan 

bertentangan dengan nilai Islam boleh mengakibatkan krisis identiti dalam kalangan belia. Oleh 

itu, kawalan kendiri serta pendidikan literasi digital berteraskan Islam perlu diterapkan dalam 

kalangan belia agar mereka dapat memanfaatkan teknologi secara bijak tanpa menjejaskan jati 

diri mereka. 

 

Kajian Mohammad Ghani & Hashim (2021) pula mendapati bahawa penglibatan belia dalam 

aktiviti keagamaan seperti program usrah, ceramah agama, dan kem motivasi Islamik 

membantu mengukuhkan kefahaman mereka terhadap nilai-nilai Islam. Kehadiran pemimpin 

masyarakat yang berperanan sebagai role model juga dapat membimbing belia untuk lebih 

memahami dan menghayati ajaran Islam. Oleh itu, kolaborasi antara institusi agama, sekolah, 

dan komuniti setempat perlu diperkukuh bagi menyediakan persekitaran yang kondusif untuk 

pembentukan jati diri belia Muslim. 

 

Walaupun persekitaran sosial memberi pengaruh besar terhadap jati diri belia, cabaran tetap 

wujud dalam memastikan belia Muslim kekal berpegang teguh kepada nilai Islam. Globalisasi 

dan perubahan sosial yang pesat sering kali membawa nilai asing yang bertentangan dengan 

budaya serta kepercayaan Islam. Justeru, usaha perlu dilakukan secara berterusan bagi 

memastikan persekitaran sosial yang positif dapat dikekalkan. Ini termasuk pengukuhan 

institusi keluarga, penyediaan program pembangunan belia yang berasaskan nilai Islam, serta 

penggunaan media digital secara berhemah. Dengan pendekatan yang sistematik dan 

bersepadu, jati diri belia Muslim dapat diperkasa dan dipertahankan dalam menghadapi cabaran 

arus globalisasi. 

 

Selain itu, peranan kerajaan dan institusi pendidikan juga tidak boleh diketepikan dalam 

memastikan persekitaran sosial yang menyokong pembentukan jati diri belia Muslim. Dasar 

dan program yang dirangka oleh kerajaan seperti Dasar Pendidikan Kebangsaan dan program 

pembangunan belia, memainkan peranan penting dalam membentuk identiti nasional yang 

seimbang antara kemodenan dan nilai Islam. Institusi pendidikan perlu menekankan 

keseimbangan antara ilmu duniawi dan ukhrawi dengan mengintegrasikan nilai-nilai Islam 

dalam kurikulum dan aktiviti kokurikulum. Selain itu, kempen kesedaran dan latihan 

pembangunan sahsiah di peringkat sekolah dan universiti juga boleh membantu membentuk 

belia yang lebih berdaya tahan terhadap pengaruh negatif persekitaran sosial. Oleh itu, usaha 

bersepadu antara kerajaan, institusi pendidikan, dan masyarakat diperlukan untuk memastikan 

generasi belia Muslim terus berpegang teguh kepada jati diri mereka dalam era globalisasi ini. 

 

Perbincangan 

 

  Cabaran Globalisasi terhadap Jati Diri Belia Muslim Malaysia 

Globalisasi membawa pelbagai cabaran kepada pembentukan jati diri belia Muslim di 

Malaysia, khususnya dalam aspek budaya, sosial dan nilai keagamaan. Menurut kajian oleh  

Rosli, Muniandy & Jasmi (2019), peningkatan akses kepada teknologi dan media sosial 

menyebabkan belia lebih terdedah kepada budaya luar yang kadangkala bertentangan dengan 

nilai Islam. Pendedahan ini boleh membawa kepada konflik identiti, di mana belia berdepan 

dengan dilema antara mengekalkan nilai tradisional atau menerima norma baharu yang 

diperkenalkan melalui globalisasi. 

 

Selain itu, dalam kajian Abidin, Kamaruddin & Arsad (2020) menunjukkan bahawa pengaruh 

sekularisme dalam sistem pendidikan dan persekitaran sosial turut memberi kesan kepada 

pemikiran dan gaya hidup belia. Sebahagian belia Muslim mengalami cabaran dalam 

menyeimbangkan antara tuntutan agama dan gaya hidup moden. Faktor ini diperkuatkan 

dengan kelemahan institusi keluarga dalam memberikan bimbingan yang berkesan, 

menyebabkan belia lebih mudah dipengaruhi oleh rakan sebaya dan media. Oleh itu, terdapat 

keperluan mendesak untuk membangunkan strategi yang dapat memperkukuh jati diri belia 

dalam menghadapi cabaran globalisasi ini. 

 

Tambahan pula, kepelbagaian ideologi yang diperkenalkan melalui globalisasi turut memberi 

impak terhadap kefahaman belia mengenai identiti Islam mereka. Menurut kajian oleh Ismail, 

Tamuri & Jasmi (2012), pemikiran liberal yang semakin berkembang dalam kalangan belia 

menyebabkan mereka cenderung untuk menilai semula nilai-nilai Islam berdasarkan perspektif 

baharu yang dipengaruhi oleh budaya asing. Situasi ini boleh membawa kepada pemisahan 

antara nilai agama dan kehidupan harian, sekali gus melemahkan pegangan terhadap jati diri 

Muslim yang sebenar. 

 

Globalisasi ekonomi turut memberi kesan kepada jati diri belia Muslim di Malaysia apabila 

berlaku perubahan dalam sektor pekerjaan dan ekonomi yang mengubah gaya hidup belia di 

mana mereka lebih mementingkan nilai materialistik berbanding nilai spiritual. Kajian oleh 

Khalid et al. (2022) menunjukkan bahawa belia yang terlalu fokus kepada pencapaian material 

lebih cenderung untuk mengabaikan nilai-nilai keagamaan dalam kehidupan mereka. Oleh itu, 

adalah penting untuk memastikan pembangunan ekonomi tidak mengorbankan nilai-nilai Islam 

yang menjadi asas kepada pembentukan jati diri belia Muslim. 

 

Kekurangan peranan institusi keagamaan dalam menangani cabaran globalisasi juga merupakan 

faktor yang perlu diberi perhatian. Walaupun masjid dan institusi dakwah memainkan peranan 

penting dalam membimbing belia, kajian oleh Wahab, Ahmad & Owoyemi (2019) 

menunjukkan bahawa kurangnya program yang bersesuaian dengan kehendak belia 

menyebabkan mereka kurang berminat untuk terlibat secara aktif dalam aktiviti keagamaan. 

Oleh itu, pendekatan yang lebih dinamik dan bersesuaian dengan realiti semasa perlu diterapkan 

bagi memastikan institusi keagamaan terus relevan dalam membentuk jati diri belia Muslim 

Malaysia. 

 

  Kepentingan Pendidikan Islam dalam Pembentukan Jati Diri  

Sistem pendidikan Islam memainkan peranan yang signifikan dalam memperkukuh jati diri 

belia Muslim. Pendidikan yang berteraskan nilai Islam dapat membantu membentuk 

keperibadian yang kukuh dan berdaya tahan terhadap pengaruh negatif globalisasi. Sepertimana 

dalam disertasi Kadir (2010), kurikulum pendidikan Islam yang menggabungkan aspek teori 

dan praktikal dapat meningkatkan pemahaman individu mengenai identiti sebagai Muslim. Ini 

dapat dilihat dalam penglibatan belia dalam aktiviti kokurikulum berasaskan Islam seperti 

program usrah, kem motivasi dan aktiviti dakwah yang memberikan kesan positif terhadap 

pembentukan jati diri mereka. Belia yang aktif dalam program berbentuk keagamaan 

menunjukkan tahap keyakinan diri yang lebih tinggi serta keupayaan untuk mempertahankan 

nilai Islam dalam kehidupan seharian. Oleh itu, institusi pendidikan perlu terus memperkukuh 

pendekatan yang bersepadu dalam membina jati diri belia Muslim melalui sistem pendidikan 

yang lebih holistik. 

 

Selain sistem pendidikan formal, peranan institusi keluarga juga tidak boleh diketepikan dalam 

membentuk jati diri belia Muslim. Ibu bapa yang mengamalkan pendidikan Islam dalam rumah 

tangga berupaya mempengaruhi anak-anak untuk memahami dan menghayati nilai-nilai Islam 

sejak kecil. Menurut kajian oleh Halim (2017), terdapat korelasi positif antara amalan 

keagamaan keluarga dengan tahap pemahaman dan penghayatan Islam dalam kalangan belia. 

Keluarga yang mengamalkan nilai-nilai keagamaan dengan konsisten dapat memberikan asas 

yang kukuh bagi belia untuk memahami dan menghargai ajaran Islam, sekaligus membantu 

mereka menghadapi cabaran budaya luar dengan lebih berkeyakinan.Penting untuk melibatkan 

belia dalam dialog terbuka mengenai isu-isu yang mereka hadapi, serta menyediakan platform 

bagi mereka menyuarakan pendapat dan idea tentang cara mengintegrasikan nilai-nilai 

tradisional dengan norma baharu. Ini akan membantu mereka merasa lebih terlibat dan 

bertanggungjawab terhadap identiti keagamaan mereka, sekaligus menggalakkan pemikiran 

kritis dan kreativiti dalam mencari penyelesaian kepada cabaran yang dihadapi. Justeru, 

keluarga berperanan penting dalam memberi makna pendidikan agama kepada setiap ahlinya 

termasuk pembentukan identiti belia Muslim. 

 

Seterusnya, media massa dan teknologi maklumat memainkan peranan penting dalam 

membentuk persepsi dan kefahaman belia terhadap jati diri mereka. Pendedahan kepada 

kandungan digital yang bercanggah dengan nilai Islam boleh melemahkan pegangan identiti 

Muslim dalam kalangan belia (Kabir, 2020). Hal ini turut mengakibatkan pergeseran nilai, 

krisis jati diri dan penyimpangan moral. Fenomena ini bukan sahaja menjejaskan keutuhan 

sahsiah belia sebagai pewaris masa depan ummah, malah turut melemahkan daya tahan budaya 

Islam dalam menghadapi arus globalisasi yang semakin mencabar. Jika situasi ini tidak 

ditangani dengan serius ia berpotensi melahirkan generasi belia yang rapuh jati dirinya, kurang 

rasa tanggungjawab terhadap agama dan negara serta mudah terpengaruh dengan ideologi yang 

bertentangan dengan prinsip Islam. 

 

Akhir sekali, sokongan daripada pihak kerajaan dan badan bukan kerajaan (NGO) juga penting 

dalam memperkukuh jati diri belia Muslim. Program berbentuk pembangunan sahsiah dan 

pengukuhan nilai Islam yang dianjurkan oleh institusi berkaitan dapat memberikan platform 

kepada belia untuk memahami dan menghayati nilai-nilai Islam dalam kehidupan seharian 

mereka. Menurut kajian oleh Salsabila et al., (2023), inisiatif seperti kempen kesedaran jati diri 

Muslim dan program kepimpinan belia Islam berkesan dalam meningkatkan kefahaman dan 

penghayatan agama dalam kalangan generasi muda. Dengan adanya sokongan berterusan, belia 

Muslim dapat membina jati diri yang teguh serta mampu menghadapi cabaran globalisasi 

dengan lebih yakin. Program-program ini bukan sahaja membantu membentuk karakter yang 

positif, tetapi juga menyediakan platform untuk belia berinteraksi dan berkongsi pengalaman 

dalam mengamalkan ajaran Islam secara praktikal. Melalui pendekatan ini, belia dapat 

mengembangkan kemahiran kepimpinan yang selari dengan prinsip-prinsip Islam sekaligus 

memupuk rasa tanggungjawab sosial dan keprihatinan terhadap isu-isu masyarakat. 

 

  Peranan Institusi Keluarga dan Masyarakat dalam Memperkukuh Jati Diri Belia 

Institusi keluarga dan masyarakat juga memainkan peranan penting dalam memastikan belia 

Muslim Malaysia memiliki jati diri yang kukuh. Peranan ini menjadi lebih signifikan dalam era 

digital yang penuh cabaran, di mana pengaruh luar mudah meresap ke dalam kehidupan 

seharian belia. Menurut kajian oleh Raffar & Hamjah (2015), kemahiran keibubapaan 

berasaskan perspektif Islam dapat memperkukuh kesejahteraan keluarga yang seterusnya 

membentuk jati diri remaja Muslim yang mantap. Selain itu, pendidikan komunikasi dan 

penggunaan media sosial dalam keluarga juga memainkan peranan penting dalam membentuk 

interaksi yang positif antara ibu bapa dan anak-anak dalam membantu mereka menghadapi 

cabaran sosial dengan lebih berkesan. Oleh itu, kolaborasi antara institusi keluarga dan 

masyarakat adalah kunci dalam membina generasi belia Muslim yang berpegang teguh kepada 

nilai-nilai Islam. 

 

Kajian oleh Yazan (2021) menunjukkan bahawa keluarga yang mengamalkan pendidikan Islam 

secara konsisten di rumah dapat membentuk anak-anak yang lebih berdisiplin dan berpegang 

teguh kepada ajaran agama. Persekitaran yang kondusif dalam keluarga membolehkan belia 

memahami dan mengamalkan ajaran Islam dengan lebih baik. Melalui bimbingan berterusan 

daripada ibu bapa, nilai-nilai seperti kejujuran, amanah, hormat-menghormati dan 

tanggungjawab dapat dipupuk sejak kecil, sekali gus memperkukuh jati diri Muslim dalam 

menghadapi cabaran globalisasi dan pengaruh budaya luar. Selain itu, suasana keluarga yang 

mementingkan akhlak Islam akan membentuk daya tahan spiritual dalam kalangan belia akan 

menjadikan mereka lebih teguh dalam mempertahankan identiti dan prinsip hidup berlandaskan 

syariat. 

 

Selain itu, peranan komuniti juga penting dalam memastikan belia mempunyai sokongan sosial 

yang kuat. Program komuniti seperti Rakan Muda, program belia di masjid dan aktiviti 

kemasyarakatan dapat membantu membentuk sahsiah belia yang lebih bertanggungjawab dan 

berdaya tahan terhadap pengaruh negatif. Kajian oleh Hasan (2005) menyatakan bahawa 

penglibatan aktif dalam komuniti berupaya mengukuhkan nilai keislaman serta semangat 

patriotisme dalam kalangan belia Muslim. Oleh itu, kerjasama antara keluarga, institusi 

pendidikan, dan masyarakat perlu ditingkatkan bagi memastikan jati diri belia terus diperkukuh 

dalam menghadapi arus globalisasi. Usaha ini dilaksanakan melalui program pembangunan 

sahsiah, aktiviti kesukarelawanan serta pendidikan nilai yang berasaskan prinsip Islam bagi 

melahirkan generasi belia yang bukan sahaja celik agama tetapi juga mempunyai kesedaran 

sivik dan rasa tanggungjawab terhadap negara. Pendekatan bersepadu ini penting untuk 

mengatasi ancaman budaya asing yang berpotensi melemahkan pegangan identiti Muslim, 

sekaligus membentuk generasi yang mampu mempertahankan maruah agama, bangsa dan 

negara. 

 

https://creativecommons.org/licenses/by/4.0/?ref=chooser-v1


Copyright © Academic Inspired Network 

- All rights reserved 

 

This work is licensed under  

CC BY 4.0 

 

 

 
 

 

 

367 

 

Volume: 10 Issues: 74 Special Issue [July, 2025] pp. 359- 371 

Journal of Islamic, Social, Economics and Development (JISED) 

eISSN: 0128-1755 

Journal website: www.academicinspired.com/jised 

DOI: 10.55573/JISED.107428 

 

 

 

 

 

 

 

 

 

 

 

 

 
 

 

 

 

 
 

 

 

 

 

 

 

 

 

 

 

 

 

 

 

 

 

 

 

 

Selain institusi keluarga dan komuniti, media juga memainkan peranan yang besar dalam 

membentuk jati diri belia Muslim Malaysia. Pengaruh media sosial dan hiburan moden boleh 

memberi kesan sama ada positif atau negatif terhadap nilai dan identiti belia. Kajian oleh 

Hassan et al. (2023) mendapati bahawa belia yang terdedah kepada kandungan media yang 

selari dengan nilai Islam lebih cenderung mengekalkan jati diri mereka. Oleh itu, pendekatan 

yang lebih bijak diperlukan dalam memastikan penggunaan media dapat membantu dalam 

pembentukan identiti Islam yang lebih kukuh. Antara langkah yang boleh diambil termasuklah 

memperbanyakkan penghasilan kandungan media berbentuk pendidikan Islam, memperkukuh 

tapisan kawalan terhadap kandungan yang bertentangan dengan nilai agama, serta 

memperkasakan literasi media dalam kalangan belia agar mereka mampu menilai dan memilih 

kandungan yang positif secara kritis. Di samping itu, peranan pendakwah digital, influencer 

Muslim dan media alternatif Islam perlu diperkasakan supaya wacana dalam media arus 

perdana turut didominasi oleh nilai-nilai yang membina jati diri Muslim sejati (Fitria & Subakti 

2022). Pendekatan menyeluruh ini bukan sahaja dapat memperkukuh identiti belia Muslim 

bahkan juga membantu membina kekuatan ummah dalam jangka masa panjang. 

 

  Strategi Penyelesaian bagi Memperkukuh Jati Diri Belia Muslim 

Bagi memastikan belia Muslim Malaysia tidak terpengaruh dengan unsur negatif globalisasi, 

pelbagai strategi perlu dilaksanakan. Pertama, pengukuhan pendidikan agama perlu diberikan 

keutamaan dalam sistem pendidikan formal dan tidak formal. Kajian oleh Zein & Mat Zin. 

(2018) menunjukkan bahawa pendekatan pendidikan yang mengintegrasikan nilai Islam dalam 

pelbagai disiplin ilmu dapat membantu membentuk keperibadian belia yang lebih kukuh. Selain 

itu, pendidikan agama bukan sahaja perlu diajarkan secara teori di dalam bilik darjah, tetapi 

juga melalui pendekatan praktikal yang dapat membentuk kefahaman dan penghayatan yang 

lebih mendalam. Aktiviti seperti pembelajaran berbentuk pengalaman, program tahfiz integrasi 

serta modul pembentukan akhlak Islam boleh membantu belia Muslim mengamalkan nilai 

Islam dalam kehidupan seharian mereka. Kajian oleh Hassan et al. (2021) menyatakan bahawa 

belia yang mengikuti pendidikan agama yang interaktif dan holistik menunjukkan daya tahan 

yang lebih tinggi terhadap pengaruh budaya luar serta memiliki kesedaran yang lebih mendalam 

mengenai identiti mereka sebagai Muslim. Oleh itu, reformasi dalam kurikulum pendidikan 

Islam perlu dilakukan bagi memastikan pendekatan pengajaran lebih dinamik, relevan, dan 

berkesan dalam membina jati diri belia Muslim. 

 

Seterusnya, peranan institusi keluarga dalam memperkukuh pendidikan agama juga tidak boleh 

diabaikan. Keluarga merupakan institusi sosial pertama yang membentuk asas keperibadian 

seseorang individu, dan oleh itu, ibu bapa memainkan peranan penting dalam memberikan 

didikan agama yang menyeluruh kepada anak-anak. Kajian oleh Raffar & Hamjah (2015) 

menunjukkan bahawa ibu bapa yang aktif membimbing anak-anak dalam hal keagamaan dan 

nilai moral sejak kecil berjaya melahirkan generasi belia yang lebih berdaya tahan terhadap 

cabaran globalisasi. Melalui amalan seperti solat berjemaah di rumah, bacaan al-Quran 

bersama, serta perbincangan tentang isu-isu semasa dari perspektif Islam, keluarga dapat 

menjadi benteng utama dalam memperkukuh jati diri belia Muslim. 

 

Di samping itu, institusi masyarakat seperti masjid, pusat komuniti Islam dan pertubuhan bukan 

kerajaan (NGO) juga perlu lebih proaktif dalam membimbing belia Muslim. Program berbentuk 

usrah, seminar keilmuan, serta aktiviti kesukarelawanan berlandaskan Islam dapat memberikan 

pendedahan kepada belia mengenai kepentingan mempertahankan nilai dan identiti Islam. 

Kajian Salsabila et al., (2023), mendapati bahawa belia yang terlibat dalam program berbentuk 

komuniti keagamaan menunjukkan sikap yang lebih positif terhadap agama serta lebih 

berkeyakinan dalam menghadapi pengaruh globalisasi. Oleh itu, usaha bersepadu antara 

keluarga, institusi pendidikan, dan masyarakat perlu diperkukuh bagi memastikan belia Muslim 

terus memiliki jati diri yang teguh dalam era globalisasi yang mencabar ini. 

 

Kedua, penggunaan teknologi secara bijak dan beretika perlu diterapkan dalam kalangan belia. 

Pendidikan literasi digital yang menekankan kepentingan menggunakan teknologi secara 

berhemah dan berlandaskan nilai Islam perlu diperkenalkan di peringkat sekolah dan institusi 

pengajian tinggi. Selain itu, usaha kerajaan dalam merangka dasar pembangunan belia 

berasaskan nilai Islam juga perlu diperkukuh. Kajian oleh Kabir (2020) menyarankan bahawa 

program pembangunan belia yang berfokus kepada pemantapan sahsiah dan kepimpinan Islam 

dapat membantu meningkatkan daya tahan belia terhadap pengaruh negatif globalisasi. 

 

Ketiga, pengukuhan peranan institusi agama dalam membimbing dan membentuk jati diri belia 

juga perlu diperkasakan. Masjid dan institusi dakwah boleh berfungsi sebagai pusat pendidikan 

tidak formal yang menawarkan bimbingan spiritual dan moral kepada belia. Kajian Ghani & 

Hashim (2021) menunjukkan program keagamaan yang dijalankan secara berterusan, seperti 

kuliah agama, kelas al-Quran, dan sesi kaunseling Islam, mampu membentuk jati diri belia yang 

lebih teguh dan berdaya tahan terhadap pengaruh negatif luar. 

 

Keempat, kolaborasi antara sektor kerajaan, swasta dan badan bukan kerajaan (NGO) dalam 

melaksanakan program pembangunan belia berteraskan Islam perlu diperhebatkan. Inisiatif 

seperti kem kepimpinan Islam, kursus motivasi berasaskan nilai Islam dan latihan kemahiran 

insaniah boleh membantu membentuk belia yang lebih berdisiplin dan bertanggungjawab. 

Kajian oleh Abdullah, Maamor & Wahab (2015) menunjukkan bahawa belia yang terlibat 

secara aktif dalam program pembangunan diri berasaskan nilai Islam lebih cenderung untuk 

mengekalkan jati diri dan tidak mudah terpengaruh dengan budaya asing. 

 

Oleh demikian, sokongan keluarga dan komuniti memainkan peranan penting dalam 

memastikan strategi ini berjaya dilaksanakan. Keluarga perlu menjadi model utama dalam 

mengamalkan nilai-nilai Islam dalam kehidupan seharian, manakala komuniti harus 

menyediakan ekosistem yang kondusif untuk pembangunan sahsiah belia. Oleh itu, pendekatan 

yang holistik dan bersepadu diperlukan bagi memastikan belia Muslim Malaysia terus memiliki 

jati diri yang kukuh dalam menghadapi cabaran globalisasi. Justeru, untuk memperkukuh jati 

diri belia Muslim dalam era globalisasi, beberapa strategi boleh aplikasikan termasuk 

pengukuhan pendidikan agama, penglibatan aktif dalam komuniti dan pembangunan program 

kesukarelawanan. Kajian oleh Ismail et al. (2024) mengenal pasti elemen dalaman dan luaran 

yang menjadi pemangkin kepada pembentukan jati diri kesukarelawanan belia seperti minat 

yang mendalam, sikap sedia membantu, nilai jati diri, matlamat hidup, ihsan, dan semangat 

kebersamaan. Penglibatan dalam aktiviti kesukarelawanan dapat membentuk karakter positif 

dan mengukuhkan jati diri belia Muslim. 

 

Kesimpulan 

Jati diri belia Muslim di Malaysia menghadapi pelbagai cabaran akibat globalisasi, namun 

dengan pendekatan yang strategik dan bersepadu, identiti Islam yang kukuh dapat 

diperkasakan. Pendidikan Islam, sokongan keluarga dan komuniti serta dasar yang menyokong 

pembangunan sahsiah belia perlu digabungkan dalam usaha melahirkan generasi Muslim yang 

berdaya tahan dan mampu menghadapi cabaran global dengan nilai Islam yang teguh. Kesemua 

elemen ini harus bergerak seiring dalam membentuk ekosistem sosial yang kondusif, di mana 

belia bukan sahaja diasuh untuk memahami ajaran Islam secara mendalam, tetapi juga 

dibimbing untuk mengamalkannya dalam konteks dunia moden. Dengan usaha berterusan dan 

kerjasama semua pihak, Malaysia mampu melahirkan generasi belia Muslim yang bukan sahaja 

berilmu dan berakhlak mulia, tetapi juga berperanan aktif dalam membina sebuah masyarakat 

yang sejahtera, maju, dan diberkati. 

